ՀԻՄՆԱՎՈՐՈՒՄ
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2019 ԹՎԱԿԱՆԻ ՄԱՐՏԻ 7-Ի N 184-Լ ՈՐՈՇՈՒՄՆ ՈՒԺԸ ԿՈՐՑՐԱԾ ՃԱՆԱՉԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ
Անհրաժեշտությունը։ «Հայաստանի Հանրապետության կառավարության 2019 թվականի մարտի 7-ի N 184-Լ որոշումն ուժը կորցրած ճանաչելու մասին» ՀՀ կառավարության որոշման նախագծի ընդունումը պայմանավորված է՝ Գյուղատնտեսության ոլորտին տրամադրվող վարկերի տոկոսադրույքների սուբսիդավորման ծրագրի իրականացման ընթացքի ոչ արդյունավետ վերահսկողական մեխանիզմների առկայությամբ, ինչպես նաև Վարչապետի աշխատակազմի ղեկավարի մոտ կայացած խորհրդակցության N ՂԱ/33-2022 արձանագրությամբ տրված հանձնարարականի կատարման անհրաժեշտությամբ։
Ընթացիկ իրավիճակը և խնդիրները։ 
Հանրապետության ագրոպարենային ոլորտում զբաղված ֆիզիկական և իրավաբանական անձանց կողմից կապիտալ ներդրումների ծավալների ավելացման, արտադրական հզորությունների ընդլայնման, տնտեսությունների խոշորացման ու զարգացման, արդիական տեխնոլոգիաների ներդրման և արտադրության ծավալների ավելացման նպատակով ՀՀ կառավարության կողմից 2019 թվականի մարտի 7-ի N 184-Լ որոշմամբ հաստատվել է Գյուղատնտեսության ոլորտին տրամադրվող վարկերի տոկոսադրույքների սուբսիդավորման ծրագիրը։ 
Ծրագրի մեկնարկից մինչև 2022 թվականի հունիսի 30-ը տրամադրվել է 85531 միավոր վարկ՝ շուրջ 214.6 մլրդ դրամ գումարով։ Սուբսիդավորման գումարը կազմել է շուրջ 23.5 մլրդ դրամ:
Ծրագրի շրջանակում, մինչև ՀՀ կառավարության 2021 թվականի մայիսի 20-ի N 832-Լ որոշման ուժի մեջ մտնելը, վարկերի նպատակային մոնիթորինգ իրականացվել է ինչպես Էկոնոմիկայի նախարարության (այսուհետ՝ Նախարարություն), այնպես էլ ֆինանսական կառույցների կողմից։ Հաշվի առնելով ծրագրի շրջանակում մեծաքանակ շահառուների առկայությունը՝ Նախարարության կողմից իրականացվել է ընտրանքային մոնիթորինգ։ Ելնելով ստեղծված իրավիճակից, ինչպես նաև Նախարարության սահմանափակ ռեսուրսներից՝ 2021 թվականի մայիսի 20-ի N 832-Լ  որոշմամբ  ծրագրի շրջանակում նպատակային մոնիթորինգի իրականացումը վերապահվել է միայն ֆինանսական կառույցներին։ Միաժամանակ, ծրագրի վերահսկողությունն առավել արդյունավետ իրականացնելու և վարկերի նպատակային օգտագործման մակարդակը բարձրացնելու նպատակով ՀՀ կառավարության 2022 թվականի  հունվարի 27-ի N 103-Լ որոշմամբ սահմանվեցին վարկերի տրամադրման կոնկրետ նպատակային ուղղություններ։ 
Չնայած ձեռնարկված քայլերին դեռևս խնդրահարույց է վերահսկողական մեխանիզմների կիրառման ամբողջականությունը, ինչը նաև արձանագրվել է տարբեր վերահսկողական գործառույթ ունեցող պետական կառույցների կողմից։
Մյուս կողմից, ներկայումս ՀՀ կառավարության կողմից գյուղատնտեսության ոլորտում շարունակվում են իրականացվել ինչպես վարկերի տոկոսադրույքի սուբսիդավորման, այնպես էլ ծախսերի մասնակի փոխհատուցման բաղադրիչներով այլ ծրագրեր, որոնք առավել նպատակաուղղված են և կրում են հասցեական բնույթ։ Մասնավորապես, վարկերի տոկոսադրույքների սուբսիդավորմամբ իրականացվում են՝ «Հայաստանի Հանրապետությունում ինտենսիվ այգեգործության զարգացման, արդիական տեխնոլոգիաների ներդրման և ոչ ավանդական բարձրարժեք մշակաբույսերի արտադրության խթանման պետական աջակցության 2021-2023 թվականների», «Հայաստանի Հանրապետությունում 2019-2024 թվականների տավարաբուծության զարգացման», «Հայաստանի Հանրապետությունում 2019-2023 թվականներրի ոչխարաբուծության և այծաբուծության զարգացմանը աջակցության», «Գյուղատնտեսական հումքի մթերումների (գնումների) նպատակով տրամադրվող վարկերի տոկոսադրույքների սուբսիդավորման», «Փոքր և միջին «Խելացի» անասնաշենքների կառուցման կամ վերակառուցման և դրանց տեխնոլոգիական ապահովման պետական աջակցության» ծրագրերը։
Տվյալ բնագավառում իրականացվող քաղաքականությունը։ Գյուղատնտեսության ոլորտում Կառավարության կողմից իրականացվող քաղաքականությունն ուղղված է գյուղատնտեսության ինտենսիվացմանը, արդյունավետության բարձրացմանը, հողային ռեսուրսների նպատակային և ջրային ռեսուրսների խնայողաբար ու արդյունավետ օգտագործմանը, պարենային անվտանգության մակարդակի բարձրացմանը, անասնաբուծության և բուսաբուծության զարգացմանը, արդի տեխնոլոգիաների ներդրմանը, արտադրված արտադրանքի իրացմանն ու արտահանման խթանմանը, գյուղատնտեսական ամբողջ արժեշղթայում ընդգրկված սուբյեկտների՝ գյուղացիական տնտեսությունների, կոոպերատիվների, գյուղատնտեսական մթերք վերամշակողների եկամուտների ավելացմանը:
Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ: 
Հայաստանի Հանրապետության գյուղատնտեսության ոլորտի տնտեսական զարգացումն ապահովող հիմնական ուղղությունների 2020-2030 թվականների ռազմավարության «գյուղատնտեսության ոլորտի մրցունակության և արդյունավետության բարձրացում» առաջնահերթությունում կարևորվում է գյուղատնտեսական վարկերի տոկոսադրույքների սուբսիդավորմանն ուղղված տարբեր ծրագրերի իրականացումը։
  Կարգավորման նպատակը և բնույթը։ 
Նախագծով առաջարկվում է 2023 թվականի հունվարի 1-ից ուժը կորցրած ճանաչել Հայաստանի Հանրապետության կառավարության 2019 թվականի մարտի 7-ի N 184-Լ որոշմամբ հաստատված Գյուղատնտեսության ոլորտին տրամադրվող վարկերի տոկոսադրույքների սուբսիդավորման ծրագիրը՝ ելնելով նաև ամբողջական վերահսկողական մեխանիզմների կիրառման դժվարություններից։
[bookmark: _GoBack]Միաժամանակ` հաշվի առնելով, որ ծրագիրն իր գործողության երկարատև ժամանակահատվածում նպաստել է գյուղատնտեսության ոլորտում մատչելի տոկոսադրույքով ֆինանսական ռեսուրսների հասանելությանը, հատկապես՝ կորոնավիրուսի տնտեսական, արտակարգ և ռազմական դրության պայմաններում հետևանքների մեղմմանը, պետք է նշել, որ պետական հովանավորչական քաղաքականությունը չի կարող կրել մշտական բնույթ, ավելին՝ այն կարող է ունենալ հակառակ ազդեցություն՝ նվազեցնելով տնտեսվարողների գործունեության արդյունավետությունը և մրցակցային կարողությունները։ Բացի այդ, պետական օժանդակության ծրագրի շրջանակում ֆինանսական կառույցների կողմից մատչելի վարկային ռեսուրսի տրամադրումը չի կարող լինել տնտեսավարողների հիմնական և շրջանառու միջոցների ձևավորման միակ աղբյուրը, այն կարող է միայն կարճաժամկետ փուլում օժանդակել ագրոպարենային ոլորտում գործունեություն իրականացնող տնտեսավարողներին:
Նախագծի մշակման գործընթացում ներգրավված ինստիտուտները և անձինք։
Նախագիծը մշակվել է Էկոնոմիկայի նախարարության կողմից: Նախագծի մշակմանն այլ  ինստիտուտներ և անձինք չեն մասնակցել: 
Ակնկալվող արդյունքը։ Նախագծի ընդունումը կնպաստի պետական բյուջեի ծախսերի նվազեցմանը, այլընտրանքային աջակցության ծրագրերի ներդրմանը։

